
Ụmịedemede 
Nchọcha a lebara anya n’uru asụsụ ọdịinala bara n’ịkụziri ndị okenye nọ n’ime obodo maka ọrụ ugbo na 
Steeti Ebonyi. Onye nchọcha gbasoro usoro sọvee kenkowa wee mee nchọcha a. Ajụjụ nchọcha abụọ ka e 
ji wee mee nchọcha a. Onye nchọcha ji usoro nsere ebumnuche wee họpụta ndị okenye dị otu narị na iri atọ 
(130) bụ ndị e ji mee nchọcha a, Ngwa nchocha bu njumaza nke ihe e depụtara n’ime ya di iri na asaa (17), 
bukwa nke onye nchọcha jiri aka ya depụta. E jiri pacenti (%) na miin (𝑥̅) wee zaa ajụjụ nchọcha. A 
chọpụtara na iji asụsụ ọdinala akụziri ndị okenye nọ n’ime obodo maka ọrụ ugbo na-eweta ọtụtụ uru ndị 
gụnyere: Ọ na-ewulite nkuzi na mmụta mee ka ọ dị ire; Ọ na-eme ka nkuzi na omụmụ ihe dị mfe na nghọta, 
Ọ na-eme ka ha na-enwe ọnụ oge ha na-amụ ihe n’ihi na ọ bụ asụsụ ha na-aghọta ka e ji akụziri ha. Ọzọ 
kwa, ọ na-eme ka a mata obodo onye si na ya, na-echekwara ha omenaala na nkwenye ha. Ọ na-eme ka udo 
na ịdịnotu na-achị n’etiti ndị ọrụ ugbo na ndị na-akụziri ha ihe. Ọ na-ebelata ọnọdụ itịbọrịbọ n’etiti ndị 
okenye ahụ bị n’ime obodo arụ ọrụ ugbo, dgz. Site n’ihe ndị a a chọpụtara onye nchọcha tụtara alọ ndị a; 
ka ndị na-akụziri ndị okenye maka ọrụ ugbo ga-abụ naanị ndị maara asụ ma na-ede asụsụ ọdịnaala ndị ha 
na-akụziri. Ọzọ kwa, ọ bụ naanị asụsụ ọdịnaala (Igbo) ka a ga-eji enye ọkwa di mkpa na mgbasa ozi ndị 
ọzọ maka ọrụ ugbo n’igwe okwu na nke onyonyo (redio na televishion). A ga-edepụta akwụkwọ jọnalụ 
maka ọrụ ugbo n’asụsụ ọdịnaala ma n’olundi ndị okenye ahụ a na-akuziri ihe, nke a ga-eme ka ha na-aghọta 
ihe a na-akọ banyere usoro ọgbara ọhụrụ n’ikọpụta na ichekwa ihe oriri. Nke a ga-enye aka belata ụkọ ihe 
oriri na ụbịam na Steeti Ebonyi ma na gburugburu Naịjirịa niile. 
 
Ọkpụrụkpụ Okwu:Asụsụ, Ọdinala, Ọrụ Ugbo, Ndị Okenye, Nkuzi na Mmụta. 
 
 
Mkpọlite 
 Asụsụ bụ ngwa mmadụ na ibe ya ji na-ezikọrita ozi ma na-akpakọrịta ụkà. Asụsụ bara ezigbo uru 
na mmekọrịta mmadụ na ibe ya. Ọ nweghi ọganiihu ọ bụla nwere ike ịbata n’etiti mmadụ na ibe ya, ma ọ 
bụ obodo na ibe ya ma ọ bụrụ na asụsụ adịghị. Ya mere m ji asị na asụsụ bụ “Ọdụmghaliakwụ” n’ịhụ na 
ndị mmadụ na-ebikọrịta n’udo n’obodo ha. E nwere ụdịdị asụsụ dị iche iche nke gụnyere asụsụ ọdịnaala na 
Asụsụ ndị mba ọzọ (asụsụ bekee, French, China na ndị ọzọ). 
 Asụsụ ọdịnaala bụ njirimara ndị ọ bụla na agbụrụ ha si na ya. Obodo Naịjirịa nwere ọtụtụ asụsụ 
ọdịnaala karịrị narị ise (500) n’ọnụ ọgụgụ (Blench, 2012). Ha gụnyere asụsụ Igbo, Hausa, Yoruba bụ nke 
ndị na-achị achị họpụtara ka e jiri eme ihe. Ndị ọzọ gụnyere Efik, Ibibio, Kanuri, Echie, Ikwere, Fulfude, 
Tiv, Ijaw, Edo Annang. Asụsụ ndị a nwere ike ịbụ asụsụ mbụ mmadụ mụtara asụ n’oge ọ dị na nwata. E 
nwekwara ike ịkpọ ha asụsụ epum (mother tongue, L1). Asụsụ ọdịnaala bara nnukwu uru na nkuzi na 
mmụta, ọ kachasị n’iji akụziri ndị okenye bị n’ime obodo maka ọrụ ugbo ma ọ bụ ọrụ ubi na Steeti Ebonyi.  
 Ọrụ ugbo/ubi bụ naanị ihe ọtụtụ ndị mmadụ na-arụ n’obodo Naịjirịa, ọ kachasị na Steeti Ebonyi. Ọ 
bụkwa site n’ọrụ ugbo ahụ ka ha si enweta ego, ihe oriri na ihe ha ji azụ ezinaụlọ ha. Mana kemgbe a 
chọpụtara akụ dị n’ime ala (mmanụ) n’afọ iri ise gara aga, ọtụtụ ndị mmadụ leghara ọrụ ugbo anya na-
achọzi naanị ọrụ bekee n’obodo mepere emepe. Ọnọdụ ahụ wetara ụkọ ihe oriri n’ihi na ọ bụzi naanị ndị 
okenye bị i’ime obodo ka a hapụrù ọrụ ugbo, ndị amaghị agụ ma ọ bụ ede n’usoro ọgbara ọhụrụ n’ịkọpụta 
ọrụ ugbo. 
 Inwe nka aguede a na-ekwu maka ya bụ n’asụsụ ọdịnaala. Bamgbose (1998) kwụrụ na ọ bụ site 
n’iji asụsụ Ọdịnaala eme ihe ka Naịjirịa ga-eji gbanahụ ụkọ, agụụ na ụbịam. N’olu nke ya: 

inwe nka agụede n’asụsụ ọdịnaala ga-enyere ndị ọrụ ugbo bị n’ime obodo aka ịmata usoro ka 
mma itinye nri ala (fetiliza), mekwa ka ha hapụ usoro ochie ma nabata usoro ọhụrụ, si na ndị 
enweghi nka pụọ bụrụzie ndị nwere nka n’usoro ọgbara ọhụrụ n ịkọpụta ihe oriri. N’ụzọ di otu 
a ka ha ga-esi na-amụbawanye ihe ha na-akọpụta n’ọrụ ugbo. 

 Site n’ihe ọkammụta a kwuru, o were ewu na ọkụkọ anya na iji asụsụ ọdịnaala akụziri ndị okenye 
maka ọrụ ugbo ga-eme ka ha na-aghọta ozi dị mkpa dịkà usoro e si etinye nri ala; ọrịa na ụmụ arụrụ na-
emekpa ihe a kụrụ n’ugbo ahụ nakwa ụzọ a ga-esi ekpochapụ ha, mkpụrụ osisi ọgbara ọhụrụ ndị na-amị 
mkpụrụ nke ọma nakwa usoro e si akọpụta ha, oge ka mma iji akọnye ihe ọ bụla n’ala nakwa usoro e si 
echekwa ihe a kọpụtàrà n’ugbo ka ọ ghara imebi. 
 Okonkwo (2006) na-akọwa na asụsụ ọdịnaala bara uru n’agụmakwụkwọ nakwa n’usoro nkịtị e ji 
amụ ihe na-abụghị n’ogige ụlọakwụkwọ. Ileghara asụsụ ọdịnaala anya bụ otu n’ime ihe na-adọlara Naịjirịa 
na ọtụtụ obodo ndị ọzọ na mba Afrika aka elekere azụ n’ihe gbasara nkanụzụ na usoro ọgbara ọhụrụ 
n’ikọpụta ihe oriri. 
 Mana ọtụtụ obodo na mba ụwa dịkà China, Japan, Germany, South Korea na-enwekarị agamnihu 
n’ihe gbasara nkanụzụ na usoro ọgbara ọhụrụ e ji akọpụta ihe oriri n’ihi na ha nabatara ma na-ejikwa asụsụ 
ọdịnaala eme ihe n’ụzọ ọ bụla. 
 Iji hụ na ndị okenye na-arụ ọrụ ugbo n’ime obodo na-aghọta maka nkanụzụ na usoro ọhụrụ 
n’ịkọpụta ọrụ ugbo gbadoro ukwu n’iji asụsụ ọdịnaala nke ọ na-asụ kemgbe ọ dị na nwata, asụsụ nne na 
nna ya jị zụlite ya, asụsụ ya na ndị ezinaụlọ ya, ụmụnne ya, ndị enyi na ndị agbata obi ya na-asụkọrịta. Ọ 
bụ asụsụ ọdịnaala ahụ ka o ji eche echiche, akọwapụta onwe ya nke ọma n’etiti ndị mmadụ, na-
egosịpụtakwa mmetụta obi ya. Ọ bụrụ na e leghara asụsụ ọdịnaala ahụ anya, jirizie asụsụ bekee n’ịkụziri 
ndị okenye ihe gbasara ọrụ ugbo, ọ ga-ewetara ya ọgbatauhie n’ihe a na-akọrọ ya. Ọ ga-adị ya ka e si n’ụlọ 
dupu ya n’ama ebe o nweghi onye ọ ma n’ihi na ọ gaghị aghọta ihe a na-ekwu banyere usoro ka mma 
n’ịkọpụta ihe oriri. 
 Iji asụsụ ọdịnaala akụziri ndị okenye ọrụ ugbo na-eme ka mmụta dị ire. Ụfọdụ usoro nkuzi ndị na-
adịikarị ire n’ịkụziri ndị okenye ọrụ ugbo bụ usoro ngosịputa. Fafunwa (1991) kwuru na usoro nkuzi a na-
eme ka onye a na-akụziri na-ahu ihe a na-ekwu maka ya na-emekwa ihe a siri ya mee. N’ụzọ dị ọtụ a ka ha 
si na-amụta ihe a na-akụziri ha site n’iji asụsụ ọdịnaala. 
 Maduka (2007) na-akọwa na asụsụ ọdịnaala na-enye aka na mwulite onwe nakwa idi na-eche 
echiche nke ọma n’ụzọ ga-enyere ha aka ịrụ ọrụ ugbo n’ụzọ o kwesiri. Ọ na-enyekwa aka n’ime ka ndị 
okenye ahụ nandị na-akụziri ha ihe na-enwe ezi mkparịta ụka banyere usoro ọhụrụ n’ịrụ ọrụ ugbo. 
 Okafor (2008) kowara na usoro agụmakwụkwọ ma ọ bụ ọmụmụ ihe ọ bụla ga-agbanye mgbọrọgwụ 
n’asụsụ dabara adaba. O kwuru na o bụ site n’iji asụsụ dabara adaba ka agụmakwụkwo ma ọ bụ ọmụmụ 
ihe ahụ ga-esi weta amamihe, nka na ụkpụrụ di mma nke mmadụ ga-eji webata mgbanwo na ndụ ya nakwa 
n’oha obodo. Ọ bụ nke a mere na asụsụ ọdịnaala ji dị mkpa n’ikụziri ndị okenye maka ọrụ ugbo. 
 Ugbo (2008) na-akọwa na asụsụ ọdịnaala na-enye aka n’iwulite nkuzi na ọmụmụ ihe maka ọru 
ugbo/ubi, na-emekwa ka ndị okenye nọ n’ime obodo na-aghota ihe a na-akụziri ha, na-ewulitekwa usoro 
ha jibu na-akọ ọrụ ugbo. N’aka nke ya, Onyemenam (2009) kwuru ka a na-eji asụsụ ọdịnaala akụziri ndị 
okenye maka ọrụ ugbo n’ihi na ọ ga-enyere ha aka ịmata nkanụzụ dị ire n’ikọpụta ihe oriri n’oge ugbu a; 
 
Nsogbu Nchọcha 
 E nwere ike iji ụdịdị asụsụ dị iche iche kuziere ndị okenye maka ọrụ ugbo. Asụsụ ọdịnaala bụ otu 
n’ime asụsụ e nwere ike iji kụziere ndị okenye bi n’ime obodo maka usoro ọhụrụ n’ịrụ ọrụ ugbo. Ọtụtụ ndi 
okenye a bị n’ime obodo arụ ọrụ ugbo anaghị aghọta ihe a na-akụziri ha maka usoro ọgbara ọhụrụ n’ịkọpụta 
ihe oriri dị iche iche n’ihi na ọ bụ asụsụ bekee ka e ji edepụta ma na-agụpụta ihe ntụzi aka ọ bụla a na-enye 
ha. Iji maa atụ, ọ na-enye ha nsogbu ịmata mkpuru osisi nke ọgbara ọhụrụ ndị na-amịta mkpụrụ nke ọma, 
inwe nka n’usoro e si etinye nri ala, imata ọria na ụmụ arụrụ ndi na-emekpa ihe a kọrọ n’ugbo ahụ nakwa 
otu a ga-esi ekpochapụ ha, inwe nka otu e si ekpochapụ ahịhịa n’usoro ọgbara ọhụrụ, oge ka mma e ji 
akọnye ụdịrị nri ọ bụla nakwa usoro e si echekwa ihe a kọpụtara n’ugbo ka ọ ghara imebi. 
 Ndị a na-akụziri bụ ndị okenye bi n’ime obodo. Ha amaghị agụ ma ọ bụ ede asụsụ bekee, naanị 
asụsụ ọdịnaala ka ha mara asụ, ya mere na a ga-asị na e ji asụsụ bekee akụziri ha maka ọrụ ugbo, mana ndị 
okenye ahụ ji asụsụ ọdịnaala na-akọpụta ọrụ ugbo. Ọnọdụ a na-ebute ọgbatauhie n’etiti ndi okenye ahụ na 
ndi na-akụziri ha ihe, nke mere na ha anaghi aghọta usoro ọgbara ọhụrụ n’irụ ọrụ ugbo. Nke a mere na ukọ 
ihe oriri na ubiam na-eti ndi mmadụ isi n’ala n’obodo Naịjirịa ọ kachasi na Steeti Ebonyi. Nchọcha a na-
eleba anya ichọpụta ụrụ a ga-enweta site n’iji asụsụ ọdịnaala akụziri ndi okenye bi n’ime obodo maka ọrụ 
ugbo na Steeti Ebonyi. 

Ebumnuche Nchọcha 
 Ebụmnụche nchọcha a na-eleba anya 

1. Ịchọputa njirimara ndi okenye na-arụ ọrụ ugbo na Steeti Ebonyi 
2. Ịchọpụta uru asụsụ ọdịnaala bara n’ikụziri ndi okenye maka ọrụ ugbo. 

Ajụjụ Nchọcha 
1. Kedu njirimara ndị okenye na-arụ ọrụ ugbo n’Ebonyi Steet? 
2. Kedu uru asụsụ ọdịnaala bara n’ịkụziri ndị okenye maka ọrụ ugbo? 

Usoro A gbasoro Mee Nchọcha 
 Ụdịdị nchọcha e ji mee nchọcha bụ usoro sọvee kenkowa. 
 Nworgu (2015) hụtara usoro sọvee kenkowa dịkà usoro na-akọwa otu ihe ma ọ bụ ọnọdụ dị 
n’etinyeghi ma ọ bu wepụ ihe ọ bụla n’ihe a na-ahụta anya n’oge ahụ. Usoro nchọcha a dabara n’isiokwu 
nchọcha n’ihi na ọ na-eleba anya ịchọpụta uru asụsụ ọdịnaala bara n’ikụziri ndị okenye maka ọrụ ugbo na 
Steeti Ebonyi. 
 Ebe nchọcha gụnyere okpuru ọchịchị ime obodo iri na atọ (13 L.G.A) e nwere na Steeti Ebonyi. E 
ji usoro nsere ebumnuche họpụta ndị nchọcha gụnyere ndị okenye iri (10) n’okpuru ọchịchị nke ọ bụla. Ya 
mere na ọnụọgụ ndị okenye na-arụ ọrụ ugbo e jiri mee nchocha a di otu narị na iri ato (130 adult farmers). 
Ngwa e jiri mee nchọcha a bụ njụmaza. E jiri pacenti (%) hazie data e nwetara n’ajụjụ nchọcha nke mbụ, 
mana ajụjụ nchọcha nke abụọ ka e jiri miin (x) hazie ma tụchaa data e nwetara na ya. Akara miin bidoro na 
2.50 gbagowe ka a nabatara dịkà azịza dabara n’ihe a na-achọ, ebe akara miin pekariri 2.50 bụ ndị a 
nabataghị na nchọcha a. 
 
Ihe a chọpụtara 
Ajụjụ Nchọcha I 
 Kedu njirimara ndị okenye na-arụ ọrụ ugbo na Steeti Ebonyi? 
 
Table I: Ọsịsa banyere njirimara ndị na-arụ ọrụ ugbo na Steeti Ebonyi. 
N = 130 

 Njirimara Ha Ọnụọgụ zara Pacenti % 
A Afọ ha gbara 

30 – 39  
40 – 49 
50 – 59 
6o karịa  

 
15 
40 
55 
20 

 
11.5% 
30.8% 
42.5% 
15.4% 

B Oke/Nwunye 
Nwoke 
Nwaànyị 

 
80 
50 

 
61.5% 
38.5% 

C Ogo Agụmakwụkwọ ha 
Agụghị akwụkwọ 
Ogo praịmarị 
Ogo sekọndiri 
Ogo N.C.E na OND 

 
60 
40 
20 
10 

 
46.2% 
30.8% 
15.4% 
7.6% 

D Alụmdi na Nwunye 
Luru di/nwunye 
Alụbeghị di/nwunye 

 
110 
20 

 
84.6% 
15.4% 

 
 Na tebulu nke mbụ, onye nchọcha jiri ụzọ ihe anọ wee gosịpụta njirimara ndị okenye na-arụ ọrụ 
ugbo n’ime obodo na Steeti Ebonyi. Ihe ndị a gụnyere; ileba anya n’afọ ole ha gbara, ọ bụ nwoke ka ọ bụ 
nwaànyị; ogo agụmakwụkwọ ha, na ịmata ma ha alụọla di/nwunye. 
 Ahụtara na ọtụtụ ndị okenye ahụnọ na aghata afọ iri anọ ruo na iri ise na itoolu (40 – 59 yrs). 
Ndịụmụ nwoke di  iri asatọ (80; 61.5%), ebe ụmụ nwaànyị dị iri ise (50; 38.5%). 60; 46.2% n’ime ha bu 
ndị agụghị akwụkwọ ma ncha, ebe 40; 30.8% bụndị gara nnanị ogo prịamarị ebe naanị 20; 15.4% gara ogo 



 
 

21 

 

sekọndiri. Na tebụlụahụ, o gosịrị na ọtụtụ n’ime ndị okenye ahụalụọla di na nwunye, 110; 84.6%. 
 
Ajụjụ Nchọcha II 
Kedu uru asụsụ ọdịnaala bara n‘ịkụziri ndị okenye maka ọrụ ugbo? 
 
Tebulu II: Ọsịsa banyere uru asụsụ ọdịnaala bara n’ịkụziri ndị okenye maka ọrụ ugbo na Steeti Ebonyi. 

Ọnụ
ọgụ 

Ihe e depụtara maka nchọcha (𝑋̅) Sd Mkpebi 

1. Ọ na-ewulite nkuzi na mmụta, mee ka ọ dị ire. 3.21 0.93 Nabata 
2 Ọ na-eme ka nkuzi na ọmụmụihē dị mfe na nghọta 3.29 0.86 Nabata 
3 Ọ na-eme ka ha ghọta ọtụtụ mkpụrụ okwu nke ha anaghị aghọta 

n’olu bekee 
3.20 0.82 Nabata 

4. Ọ na-eme ka ha na-etinye ihe a na-akụziri ha n’ ọrụ ozugbo. 3.18 0.78 Nabata 
5. Ọ na-eme ka ha na-enwe ọnụ oge ha na-amụ ihe ọmụmụ  3.24 0.82 Nabata 
6. Ha na-agbaso usoro ọnatarachi n’ịmụ nka di iche iche nakwa 

usoro ọgbara ọhụrụ n’ịrụ ọrụ ugbo. 
3.42 0.71 Nabata 

7. Ọ na-echekwara ha omenaala na nkwenye ha, amata obodo 
onye si na ya. 

3.25 0.82 Nabata 

8. Ọ na-eme ka udo na ịdịnotu na-achị n’etiti ndị ọrụ ugbo na ndị 
na-akuziri ha ihe. 

3.43 0.68 Nabata 

9. Ọ na-ewulite omenaala na nkanụzụ nke ọdịnaala 3.50 0.77 Nabata 
10. Ọ na-eme ka ndị okenye ahụ na-aghọta ihe a na-akụziri ha nke 

ọma 
3.60 0.82 Nabata 

11. Ọ na-ebelata ọnọdụ ịtibọrịbọ n’etiti ndị okenye bị n’ime obodo 
arụ ọrụ ugbo 

3.46 0.78 Nabata 

12. Ọ na-eme ka ha na-enwe agụụ ịmụta ihe na ịjụ ajụjụ  3.33 0.75 Nabata 
13. Ọ na-eme ka ekereuche ha na-ewulite, ha na-eche echiche 

n’onwe ha. 
3.13 0.78 Nabata 

 
 Tebulu nke abụọ gosịrị ọsịsa miin (𝑥̅) dị iche iche a na-enweta n’iji asụsụ ọdịnaala akụziri ndị 
okenye bị n’ime obodo maka ọrụ ugbo. Data na-egosi na ndị nyere ọsịsa nabatara ihe niile e depụtara maka 
nchọcha site na nke mbụ ruo na nke iri na atọ (1 – 13), ndị akara miin ha bụ; 3.21, 3.29, 3.20, 3.18, 3.24, 
3.42, 3.25, 3.43, 3.50, 3.60, 3.46, 3.33 na 3.13 n’otu n’otu. Nke a pụtara na ihe e depụtara maka nchọcha 
bụcha uru a na-enweta n’iji asụsụ ọdịnaala  akụziri ndị okenye maka ọrụ ugbo na Steeti Ebonyi. 
 
Mkparịta Ụkà n’ihe a Chọpụtara 
 Ihe a chọpụtara gosịrị na ndị okenye a bi n’ime obodo arụ ọrụ ugbo, ọtụtụ n’ime ha nọ na agbata 
afọ iri anọ rue na iri ise na itoolu (40 – 59), nke na-egosị na ha a pụọla na ndị ntorobia. Ndị ọkammụta 
Onokerhoraye na Okafor (2011) kọwara na etiti ọnụọgụ afọ ole (average age) ndị okenye na-arụ ọrụ ugbo 
n’ime obodo na-agba arịgowela elu, site n’afọ iri atọ na ise rue n’afọ iri anọ (35–40 yrs). Ha kwuru na ihe 
na-ebute nke a bụ na ndị ntorobia na-apụsị n’ime obodo aga n’obodo mepere emepe ịchọ ọrụ bekee. Ọpụpụ 
ndị ntorobia n’ọrụ ugbo mere na ụkọ ihe oriri na-adịzi. Ọtụtụ n’ime ndị okenye ahụ bụ ndị nwoke, 
tinyekwara ndị nwaànyị. Ọtụtụ n’ime ha enweghị agụmakwụkwọ ọ bụla, ebe ọtụtụ ndị ọzọ gara naanị ogo 
praimarị. Ụdịrị ọnọdụ a bụ ihe a na-ahụtakarị n’ime obodo, agụghị akwụkwọ na-eme ka ndị mmadụ ghara 
inweta ọrụ nke ga-enyere ha aka ibi ndụ n’ụzọ o kwesịrị. Ọ bụkwa ya mere na agụụ na ubiam na-adịkarị 
n’ime obodo nke mere na ndị mmadụ na-esi ebe ahụ eje n’obodo mepere emepe ịchọ ọrụ (Ijere, 2009). Ọzọ 
kwa, n’ihi na ọtụtụ ndị okenye ahụ alụọla di na nwunye, ọ gaghị adịrị ha mfe ịhapụ ezinaụlọ ha n’ime obodo 
jewe obodo mepere emepe. Nke a mere ha bị n’ime obodo arụ ọrụ ugbo nke bụ naanị ọrụ ha nwere ike ịrụ 
n’enweghị agụmakwụkwọ. 
 Na tebụlụ nke abụọ, a chọpụtara na uru asụsụ ọdịnaala bara n’ịkụziri ndị okenye maka ọrụ ugbo 
gụnyere ihe ndị a; ọ na-ewulite nkụzi na mmụta mee ka ọ dị ire. Ọ na-emekwa ka nkụzi na ọmụmụ ihe dị 
mfe na nghọta. Ọ na-enye aka n’ighọta ọtụtụ mkpụrụ okwu bụ ndị ha enweghi ike ịghọta n’asụsụ bekee. Ọ  

na-eme ka ha na-etinye uche n’ihe a na-akụziri ha n’ọrụ ozugbo. Ọ na-eme ka ha na-enwe ọnụ oge ha na-
amụ ihe omụmụ n’ihi na ha maara asụsụ e ji akuziri ha ihe. Ọ na-emekwa ka a mata obodo mmadụ si na 
ya, echekwara ha omenaala na nkwenye ha. Ọ na-eme ka udo na ịdịnotu na-achị n’etiti ndị ọrụ ugbo na ndị 
na-akụziri ha ihe. Ọ na-emekwa ka ọnọdụ itibọrịbọ belata n’etiti ndị ọrụ ugbo bị n’ime obodo. Ha na-enwe 
agụụ ịmụta ihe na ịjụ ajụjụ n’onwe ha n’ihi na e ji asụsụ ha maara akụziri ha. N’ikpeazụ, ọ na- ewụlite nka 
ekereuche ha, na-eme ka ha na-eche echiche nke ọma banyere otu ha ga-esi rụọ ọrụ ugbo nke ọma. Nchọcha 
a yitere nchọcha Ugbo (2010) na Bamgbose (2009) bụ ndị gbadoro ụkwụ n’uru dịgasị iche iche a na-enweta 
n’iji asụsụ ọdịnaala akụzi ihe, bụkwa ndị gụnyere ihe a chọpụtara na nchọcha a. 
 
Mmechi na Ntụta Alo 
 Iji hụ na e mejupụtara ebumnuche n’ihe gbasara ịkụziri ndị okenye bi n’ime obodo maka ọrụ ugbo 
na Steeti Ebonyi, asụsụ ọdịnaala bara ezigbo uru n’ime nke ahụ. Site n’iji asụsụ ọdịnaala (Igbo), a ga-
emejupụta ebumnuche; ihe mmụta nke ụbụrụ isi, ihe mmụta nke mmetụta obi na ihe mmụta nke omume. 
N’ụzọ dị otu a ka a ga-eji hụ na a chụrụ agụụ na ụbịam ọsọ ụkwụ eru ala na Steeti Ebonyi. 
 N’ihi nke a, onye nchọcha tụtara alo ndị a; 
1. A ga-ahụ na ndị na-akụziri ndị okenye bi n’ime obodo maka ọrụ ugbo bụ naanị ndị maara asụ ma na-ede 
n’asụsụ ọdịnaala ndị ha na-akụziri. 

2. Jonalu maka ọrụ ugbo ka e kwesịrị ka e depụta n’asụsụ ọdịnaala na olundị ha, nke ga-eme ka ndị okenye 
ahụ na-aghọta ihe a na-akọ. 

3. E kwesịrị izụpụta ọtụtụ ndị nkụzi maka ọrụ ugbo, ndị maara nke ekwe na-akụ n’ihe gbasara asụsụ 
ọdịnaala ndị ọ na-akụziri. 

4. Mgbasa ozi ọ bụla n’igwe okwu na (radio na televishon) maka ọrụ ugbo ga-abụrịrị n’asụsụ ọdịnaala ka 
a ga-eji zie ozi ahụ. Nke a ga-enye aka hụ na ndị okenye na-arụ ọrụ ugbo na-aghọta maka ntụziaka ọ bụla 
a na-enye ha banyere usoro ọgbara ọhụrụ n’ịkọpụta ihe oriri na ichekwa ya. Nke a ga-eme ka ụkọ ihe oriri 
na ụbịam belata na Steeti Ebonyi ma na gburugburu obodo Naịjirịa. 

